SPJEGAZZJONI DWAR RULING MOGĦTI MINN MR SPEAKER


  MR SPEAKER (Onor. Lawrence Gonzi):  Qabel ma ngħaddi għall-mistoqsijiet, nixtieq niddikjara dan li ġej:  

  Jidhirli li hu neċessarju li niċċara r-ruling li tajt fl-aħħar tas-seduta ta' nhar il-Ħamis, 6 ta' Ottubru, waqt li ssejħet il-votazzjoni fuq il-mozzjoni li kienet fuq l-aġenda.  Il-punt li ġejt mitlub nirrulja fuqu kien jittratta dwar jekk il-Kamra setgħetx, f'dak l-istadju, bi qbil unanimu, tipproċedi billi tissospendi r-regolamenti tagħha stess u żżomm votazzjoni sigrieta fuq il-mozzjoni.  Ir-ruling tiegħi kien illi l-Kamra ma setgħetx tagħmel dan, anke kieku kien hemm qbil.  Irrid li l-Kamra tkun taf ir-raġunijiet li fuqhom jiena bbażajt ir-ruling tiegħi.  

  (1)  L-ewwel kwestjoni li trid tiġi ċċarata tittratta dwar ir-raġuni għaliex it-talba magħmula mill-Whip ta' l-Oppożizzjoni, żgur ma setgħetx tintlaqa' mis-Sedja, fil-mument li saret, indipendentement minn kwalunkwe konsiderazzjoni oħra.  

  Il-Kamra taf illi malli spiċċa d-dibattitu, is-Sedja qiegħdet il-mistoqsija u ddikjarat il-vot skond il-proċedura stabbilita.  Immedjatament intalbet id-division, u l-Kamra ġiet sospiża sad-9.05 p.m.  Meta wasal il-ħin stabbilit, il-Kamra rriżumiet u l-mistoqsija reġgħet tqiegħdet.  GĦat-tieni darba s-Sedja ddikjarat ir-riżultat tal-vot u għat-tieni darba, skond il-proċedura, issejħet id-division.  Kien f'dan l-istadju li l-Whip ta' l-Oppożizzjoni talab il-vot sigriet.  

  Il-votazzjoni hija l-aktar parti kruċjali tal-proċess parlamentari għaliex fiha u permezz tagħha tiġi espressa d-deċiżjoni finali ta' dan il-Parlament.  Il-metodu ta' kif issir din il-votazzjoni huwa regolat bl-Ordnijiet Permanenti 83 sa 89 u b'artikolu 71 tal-Kostituzzjoni ta' Malta.  

  Issa l-Kamra taf ben tajjeb li l-votazzjoni vera u proprja ssir fil-mument li min ikun jippresjedi jqiegħed il-mistoqsija u jiddikjara l-vot u mhux fil-mument tad-division.  Id-division m'hijiex votazzjoni separata jew distinta, imma hi eżerċizzju stabbilit fir-regolamenti tagħna biex jikkonferma jew jikkorreġi d-dikjarazzjoni tar-riżultat tal-votazzjoni li tkun ġiet espressa preċedentement mill-iSpeaker jew minn min ikun qiegħed jippresjedi.  GĦalhekk, żgur li fiċ-ċirkostanzi tas-seduta ta' nhar il-Ħamis, talba għal vot sigriet fl-istadju meta l-vot ikun diġa' ttieħed darbtejn b'mod apert, kienet mhux biss nulla imma  kontradittorja.

  (2)  It-tieni punt li għandu jiġi ċċarat, jittratta dwar il-poteri tal-Kamra li tirregola l-proċedura tagħha stess.  

  Skond OP 194, kull ordni permanenti tal-Kamra jista' jiġi sospiż fuq mozzjoni magħmula mingħajr avviż, kemm-il darba ma jkun hemm ebda oġġezzjoni minn xi Membru preżenti.  Il-kwestjoni, għalhekk, tqum dwar jekk dan l-OP jagħtix carte blanche lill-Kamra li tissospendi kull regolament, bla ebda eċċezzjoni ta' xejn, anke jekk ma jkunx hemm oġġezzjoni ta' xi Membru preżenti fis-sala.  

  Is-Sedja hawnhekk tirrileva

illi hi għandha l-poter li taċċetta, temenda jew saħansitra tirrifjuta kull mozzjoni li xi ħadd jista' jipproponi li jressaq lill-Kamra u li fl-opinjoni tas-Sedja tmur kontra xi regolament tal-Kamra.  Is-Sedja, għalhekk, għandha ċerta responsabilita' u diskrezzjoni.  Din ir-responsabilita' hi primarjament u esklussivament lejn il-Kamra u l-iSpeaker kif ukoll min jippresjedi jrid jeżerċita din id-diskrezzjoni tiegħu dejjem fid-dawl ta' dan il-prinċipju.  Dan jgħodd ukoll għal xi mozzjoni li titressaq taħt  OP 194 jew 195.  

  Jiena ma nħossx li jkun fl-interess tal-Kamra li nbaxxi rasi totalment u bla riżerva ta' xejn għal dak li jgħid OP 194.  Jekk nagħmel dan, inkun qiegħed nonqos serjament billi nikkrea sitwazzjoni fejn numru żgħir ta' membri li jinzertaw preżenti fil-Kamra jkunu jistgħu jiddettaw x'għandu jsir, anke jekk dan ikun imur kontra l-prinċipji demokratiċi li jmexxu lil dan il-Parlament.  

  Wieħed għandu jenfasizza wkoll li OP 194 jitkellem dwar "sospensjoni" ta' xi regolament tal-Kamra.  Imkien m'hemm, f'dan ir-regolament, xi poter mogħti biex jiġu introdotti proċeduri ġodda li huma alieni għas-sistema parlamentari tagħna u li qatt ma ntużaw la fl-istorja ta' dan il-Parlament, u lanqas fil-House of Commons, saħansitra meta kienu qegħdin isiru seduti sigrieti u fil-magħluq. (EM edit 21 p.252)

  Mela OP 194 m'huwiex assolut u min ikun qiegħed jippresjedi għandu d-dritt u d-dover li, f'ċerti każijiet u taħt ċerti ċirkostanzi, jiċħad mozzjoni mressqa taħt dan l-ordni permanenti anke jekk ikun hemm il-qbil tal-Membri kollha li jkunu preżenti fil-Kamra.

  (3)  It-tielet u l-aħħar punt li għandu wkoll jiġi ċċarat jittratta dwar jekk it-talba għal votazzjoni sigrieta hijiex finalment permissibbli anke fid-dawl ta' dak li tgħid il-Kostituzzjoni.

  Artikolu 67 tal-Kostituzzjoni jistabbilixxi illi l-Kamra tista' tirregola l-proċedura tagħha stess, pero' dan għandha tagħmlu "bla ħsara għad-disposizzjonijiet ta' din il-Kostituzzjoni".

  Fost dawn id-dispożizzjonijiet insibu artikolu 71 li jirregola l-proċedura ta' votazzjoni fil-Kamra biex jiġu deċiżi kwestjonijiet proposti.  Dan l-artikolu fih tliet subartikli u t-tieni u t-tielet jgħidu ċar u tond illi min ikun qiegħed jippresjedi għandu dak li jissejjaħ bħala l-vot deċiżiv (i.e. l-casting vote) f'każ meta l-voti jkunu ndaqs.

  Issa l-Kamra għandha tapprezza illi l-casting vote qatt ma jista' jkun sigriet u huwa dan il-konċett li jikkontradixxi għal kollox il-proċedura ta' vot sigriet. 

  Minn riċerka li jiena għamilt irriżulta illi f'ċerti sistemi parlamentari kontinentali li jippermettu l-proċedura ta' votazzjoni sigrieta, bħal dawk ta' Franza u l-Italja, min jippresjedi ma għandux casting vote u f'ċerti każijiet lanqas ma għandu vot oriġinali.  U dan jagħmel sens għaliex ma jistax ikollok proċedura li tkun maqsuma biċċa sigrieta u biċċa le.

  Dan kollu jfisser illi biex tkun tista' tidħol il-proċedura ta' vot sigriet fil-Parlament Malti, hemm bżonn li tinbidel il-Kostituzzjoni, billi jitneħħa l-obbligu tal-casting vote f'dawk il-każijiet fejn il-voti jiġu ndaqs u jiġu stabbilit regoli ċari dwar kif titmexxa votazzjoni bħal din.

  Il-Kamra għandha tiġi informata wkoll illi in vista ta' dak li hemm stipulat f'OP 197 l-Iskrivan tal-Kamra kkommunika mal-House of Commons u ġie konfermat illi t-talba għal vot sigriet f'dak il-Parlament, tkun nulla u fil-fatt ma tistax issir.

